
MINUTI

Il-Minuti tal-Laqgħa Nru. 97 li saret it-Tnejn, 4 ta’ Lulju, 2016 ġew konfermati.

THE CHAIR (Onor. Tonio Fenech):  Nagħti merħba lil kulmin hawn preżenti f’dan il-Kumitat.  Qabel nibdew nistaqsi jekk hawnx oġġezzjoni li jittieħdu xi ritratti fil-bidu tal-laqgħa mill-media preżenti.  Ma jidhirx li hawn oġġezzjonijiet, però nitlob lill-media preżenti sabiex ma jdumux.

KORRISPONDENZA

THE CHAIR:  Qabel ma ngħaddu għall-item li għandna fuq l-aġenda llum, li huwa r-Rapport tal-Awditur dwar l-investigazzjoni li saret fuq Cafè Premier, se naqra ittra li rċevejt mingħand il-Union Ħaddiema Magħqudin (UĦM) - Voice of the Workers, u l-Medical Association of Malta (MAM) dwar il-kuntratt tal-Vitals Global Healthcare (VGH).  Din l-ittra tgħid hekk:

“Onor. Fenech,

F'isem il-Union Ħaddiema Magħqudin - Voice of the Workers (UHM) u l-Medical Association of Malta (MAM),  qed  inressaq  l-odjerna talba  sabiex  il-Kumitat  Parlamentari  għall-Kontijiet Pubblici, li tiegħu inti Chairperson, jinvestiga l-kuntratti hekk magħrufa tat-tliet sptarijiet mal­Vitals Global Healthcare Malta (VGH).

L-interess ewlieni taż-żewġ trade unions huwa dak tal-membri tagħha, ħaddiema tal-isptarijiet pubblici relattivi. Il-Gvern qed jesiġi li l-unions tagħna jagħlqu l-ftehim,  iżda l-unions qed iħossu li mhux fl-interess tal-membri tagħhom li jikkonkludu l-ftehim u dan fid-dawl ta' tant u tant mistoqsijiet, fatti nebolużi, nuqqas ta' risposti u nuqqas ta' trasparenza li jiċċirkondaw il­ftehim milħuq bejn il-Gvern u l-Vitals Global Healthcare Malta.

Il-unions  esponenti jħossu li  mhux  sewwa  u ma jkunx  fl-interess  tal-membri  tagħhom li jagħlqu l-ftehim  meta mhux ċar x'inhuma l-konsegwenzi legali, prattiċi, fattwali, industrijali u reali fuq il-ħaddiema, konsegwenza tal-ftehim iffirmat  bejn il-Gvern u l-Vitals Global Healthcare Malta.

Il-unions  għamlu  ħafna  mistoqsijiet  li  baqgħu  mhux  imwieġba. Il-unions  talbu għal ħafna informazzjoni li baqgħet ma ngħatatx. Il-unions  esperjenzaw  xhur  twal   ta'   nuqqas  ta' trasparenza,  ta' nuqqas ta' serjetà u ta' nuqqas ta' level playing field.  Huwa għalhekk, illi qabel ma l-unions iħossuhom komdi  dwar l-effetti reali tal-kuntratt imsemmi fuq  il-ħaddiema  u l­kundizzjonijiet  tagħhom, huma mhux se jersqu biex jiffirmaw. Huwa għalhekk ukoll, li l-unions qed jagħmlu minn kollox kif ikollhom l-informazzjoni kollha, inkluż għalhekk billi ressqu t-talba odjerna.

Fatti Riżultanti sal-lum

Riċentament, il-Gvern ħabbar li kien se jgħaddi tliet sptarijiet f’idejn operatur privat, anzi aktarx li llum diġà għadda l-istess spartijiet.

Sal-ġurnata  tal-lum  ġew ippubblikati  siltiet mill-kuntratti filwaqt li partijiet   sħaħ  ġew iċċensurati.

Kien hemm xi stqarrijiet  (mhux verifikati u aċċertati) min-naħa tal-Gvern, li minnhom jirriżulta illi:

· il-kumpanija  Vitals Global Healthcare Malta  hi kumpanija ġdida li twaqqfet  reċentament u ġiet  reġistrata hawn Malta wara li saret is-sejħa għall-offerti;

· Din il-kumpanija hi proprjetà  ta' kumpanija Bluestone 4, reġistrata fil-British Virgin lslands (BVI). Jissemma vagament, mingħajr  verifika, li  din  hi parzjalment  proprjetà  tal-Oxley Group ta' Singapore,  iżda ħadd ma jaf verament din ta' min hi;

· L-ebda waħda minn dawn il-kumpaniji mhi magħrufa li għandha esperjenza fis-settur tas­saħħa, iżda nafu  li VGH talbet  u ħallset  għall-konsulenza ma' żewġ kumpaniji Amerikani assoċjati  ma'  Boston  Medical  u Virginia Medical, li min-naħa tagħhom, dawn dejjem stqarrew li m’għandhomx x'jaqsmu mal-kumpanija Vitals;

· Is-Sur Ram Tumuluri  hu  ddikjarat  bħala  direttur   tal-kumpanija  Vitals.  Minn  tfittxija  fuq dominji  pubblici  fl-internet   jidher  li  hemm  twissijja  dwaru   mill-Canadian  Chamber  of Commerce peress li kien involut f’kumpanija li kienet tmexxi lukandi u li falliet;

Jidher li l-kumpanija VGH u Bluestone għandhom assi konsistenti biss fi ftit eluf ta' ewro;

Is-Sur Ram Tumuluri  stqarr  f'intervista   fil-ġurnal  The Malta  Independent  li Oxley kienet  se toħroġ  terz mill-investiment  imwiegħed ta' €200 miljun, waqt li ż-żewġ terzi l-oħra kienu se jinstabu minn kredituri finanzjarji oħrajn;

Minn tfittxija fuq dominji pubblici fl-internet, jidher li Oxley qatt ma ddikjarat li se tagħmel xi investiment f'dan il-proġett, dan ma jidher imkien fil-website uffiċjali tagħha;

Fil-programm Xtra fuq PBS, il-Ministru Fearne qal li l-investiment se jsir issa minn Oxley u Bank of Australia;

F'intervista li saret mill-preżentatur Sergio Mallia fuq Radju RTK xi granet ilu, il-Ministru Chris Fearne qal li l-finanzjament kien ġej in kwantu għal terz minn Oxley u żewġ terzi mill-kumpanija Allianz. Minn riċerka li saret fuq dominji pubblici fi-internet, jirriżulta li l-kumpanija Allianz qatt ma ddikjarat  dan l-investiment  u ebda uffiċjal jew parti mill-management ta' Allianz qatt ma għamel xi riferenza għal dan ir-rigward;

Illi anzi, jirrizulta  minn pubblikazzjonijiet  ta' gurnalisti lokali (Daphne Caruana Galizia blog) li minn side letter  ippubblikata  jidher li din talbet li tinħall mill-obbligazzjonijiet  finanzjarji tagħha – fatt li ma jidhirx li ġie nnegat.

Il-Ministru Fearne ukoll iddikjara fuq Radju RTK li t-tliet  sptarijiet għaddew f'idejn  il-kumpanija VGH Malta:

· Għas-somma ta' €3 miljun u ċens annwali ta' nofs miljun ewro (€500,000) fis-sena għat-tliet siti f'daqqa.

· il-Ministru Fearne qal ukoll li (a) il-Gvern kien se jħallas għas-servizz, (b) il-ħaddiema  ma kenux se jonqsu, (c) li s-somma li kien se jħallas il-Gvern kienet se tkun daqs kemm qed tiswa lill-Gvern bħalissa u (d) li l-pagi kienu se jitħallsu mill-Gvern u mbagħad jitnaqqsu mill­ħlas dovut;

· Intqal li mill-profitti ta' żvilupp  fit-turiżmu mediku  fi  sptar  privat, l-Isptar  San Luqa, u t'Għawdex, l-operatur se jdaħħal biżżejjed flus biex ikun jista' jagħmel profitt  wara li jaqta' l­ispejjeż kollha.

Bart's Medical School (Queen Mary University of London)

Il-Gvern iffirma  ftehim  separat u indipendenti  ma' Bart's Medical School bl-intenzjoni  li din tħaddem kors ta' ħames snin, bl-ewwel sentejn isir f'bini f'Għawdex u mbagħad jissokta fl-Isptar Mater Dei għal tliet snin.

Jidher ukoll li l-Gvern Malti ntrabat li jimpjega miegħu l-gradwati kollha ta' din l-Università għal perjodu ta' sentejn.  Jidher li l-bini ta' Għawdex għandu jinbena minn VGH bħala  parti  mill-kuntratt.  Il-gradwati Maltin tal-Medical  School tal-Università  ta'  Malta m'għandhomx din il-garanzija.

Wara ftehim mal-MAM ġie ddikjarat minn Bart's li huma kienu se jħallsu lit-tobba  Maltin skont il-ftehim kollettiv preżenti mal-Università.

Bart's  dejjem  iddikjara  li  m’għandhom  xejn x'jaqsmu ma' Vitals, ħlief  li  kien se jkollhom membru wieħed minn 12 fit-tmexxija  tal-isptar.

Il-business model  ta'  Bart's  jidher  possibbli  peress li  l-Gvern ħa  r-riskju  kollu  fuqu.  Malta għandha reputazzjoni tajba, u d-domanda internazzjonali għal dan it-tagħlim hi qawwija.

Il-liċenzjar u l-applikazzjoni għall-permessi

Wieħed ma jistax jifhem kif VGH, li għandha biss żewġ impjegati (jiġifieri l­Kap Eżekuttiv, is-Sur Armin Ernsts, u l-Assistent Personali tiegħu, u mingħajr  Dipartiment  tar­Riżorsi Umani, u mingħajr Dipartiment  tal-procurement) tista' tmexxi uffiċċju wieħed, aħseb u ara tliet sptarijiet  sħaħ. Jidher li l-kumpanija  VGH m'għandhiex flus, jew nies,  jew esperjenza biex tagħmel dan.

Wieħed, għalhekk, ma jiskantax li l-kumpanija wkoll insiet tapplika għal-liċenzji neċessarji biex wieħed  imexxi dawn  l-isptarijiet  u di fatti,  in segwitu għall-protest ġudizzjajru li tressaq xi ġimgħat ilu miż-żewġ unions esponenti, kien irriżulta li liċenzji kien għad m’għandhomx.

Filwaqt li l-Gvern, meta l-Onor. Konrad Mizzi kien ufficjalment il-Ministru responsabbli għas­Saħħa, kien ħareġ bl-idea li tista' tibni sptar mingħajr applikazzjoni ta' ippjanar, dan kollu kellu jiġi rtirat taħt pressjoni Ewropea skond id-direttivi tal-UE u l-Liġijiet ta' Malta.

Ftehim mal-Unions

Illi fis-settur tas-saħħa pubblika, huma erbgħa l-unions li jirrappreżentaw id-diversi setturi ta' ħaddiema. B'żieda mal-unions esponenti, jiżdiedu l-GWU u l-MUMN.

Ġie mħabbar li l-MUMN u l-GWU iffirmaw il-ftehim  tagħhom. Jingħad li ġie assigurat li l­membri  tagħhom  jibqgħu  ħaddiema  tal-Gvern ta'  Malta  anke jekk se  jaqgħu  taħt  l-hekk imsejjaħ  management  ġdid.  Dan minkejja  li  mill-partijiet tal-kuntratt pubblikati  din  ma tirriżultax.

Min-naħa tagħhom, il-UĦM Voice of the Workers u l-MAM, il­unions esponenti, minħabba dubji serji, qed jinsistu li qabel ma jieħdu dan il-pass u jorbtu  lill­membri  tagħhom  bi  ftehim,  għandhom  l-ewwel  jiġu  ppubblikati  l-kuntratti kollha,  isir  due diligence exercise mill-Awditur Ġenerali fuq il-kwestjonijiet u d-dubji kollha u ssir l­investigazzjoni mill-Public Accounts Committee tal-Parlament Malti.  Huwa b'hekk li qualsiasi dubji forsi jiġu kkjarifikati.

"Forsi", peress illi jibqgħu  dubji żgur dwar tant  avvenimenti oħra li  mhux b'kumbinazzjoni jiċċirkondaw ukoll din il-kwestjoni tal-kuntratti  tal-ispartijiet   mal-Vitals,  mhux  l-anqas,  il­kwesjtoni tal-Panama Papers.
Dan il-ftehim  bejn il-Gvern ta' Malta u VGH ġie nnegozjat minn żewġ persuni msemmija fil-Panama Papers li fl-istess zmien ta' dawn in-negozjati, fetħu kumpaniji sigrieti, u kkuntattjaw mhux inqas  minn  disa'  banek  biex  fihom  ikunu  jistgħu  jitfgħu senseriji u kummissjonijiet, li kienu jammontaw għal mijiet ta' eluf ta' ewro fis-sena.

Sitwazzjonijiet li ċertament huma inkwetanti imma wkoll iqajjmu ħafna u ħafna dubji.

Fost l-iżjed affarijiet inkwetanti għall-ħaddiema u għall-unions

Kif wieħed jista' japprezza min-numru ta' premessi hawn fuq magħmula, il-unions esponenti għandhom numru  ta' issues li qed jinkwetawhom u li qabel ma jserrħu  rashom dwarhom, mhux qed iħossuhom komdi jersqu biex jiffirmaw ftehim mal-Gvern.  Fost dawn:

1.   VGH Malta, verament  ta' min hi? Finalment, il-unions u l-membri tagħhom, ma’ min se jkunu qed iħabbtu wiċċhom?

2.   Min  jiftaħ  BVI Company  jagħmilha biex jaħbi xi ħaġa, jew biex jevadi t-taxxi, jew biex jaħbi minn fejn  ġejjin il-flus, allura fejn  sejjer il-qligħ li jista' jsir mill-operat tat-tliet sptarijiet f'Malta? Kif jista' jkun li mistoqsijiet bħal dawn ma jinkwetawx lill-ħaddiema u lir-rappreżentanti tagħhom?

3.   Il-ħabi jsir,  jew  għax  ikun  hemm  possibbiltà  ta'   qligħ  illegali,  fl-agħar  każ  minn kriminalità  organizzata, jew inkella politiċi korrotti, jew indħil ta' gvernijet jew servizzi sigrieti ta'ċerti pajjiżi b'interess li jikkontrollaw  servizz essenzjali. Il-unions esponenti jħossu li dawn id-dubji kollha għandhom jiġu eliminati.

4.   Minn  fejn ġejjin il-flus għal dan l-investiment?  L-istabilità tal-operatur hija mportanti għall-unions sabiex jassiguraw l-impjiegi u l-kundizzjonijiet tax-xogħol tal-membri tagħhom.

5.  X'inhi r-raġuni għaliex qed tinħeba l-identità tal-proprjetarji wara dan il-proġett?

6.   Il-unions jidhrilhom li l-business model kif dikjarat prima facie juri riskju kbir. Kif jista' wieħed iġib lura l-investiment  mingħajr  ma l-Gvern joħroġ ewro  iżjed? Il-unions jidhrilhom li jew ingħatat informazzjoni ħażina, jew inkella mhux investiment serju.

7.  X'inhi l-pozizzjoni  tal-Gvern fir-rigward tal-indemnity clause li l-membri tal-MAM igawdu minnha llum fl-isfond tal-ftehim ma’ VGH Malta?

8.   Il-ħaddiema  u l-unions esponenti jixtiequ  li  jkun dejjem  assigurat li  huma joffru  l­aqwa  servizz tas-saħħa għall-poplu  Malti.  B'dawn  id-dubji  kollha, kif  jistgħu jserrħu rashom il-unions esponenti li l-membri tagħhom se jkunu qed jaħdmu f'ambjent  tajjeb biex joffri servizz mediku tajjeb, adegwat u ta' livell għall-poplu Malti u Għawdxi?

9.   Kif  se jkun  assigurat  li  l-ħaddiema  membri  tal-unions  esponenti  se  jkollhom l-għodda, il-materjal u l-equipment kollu neċessarju sabiex jaħdmu, u li tali makkinarju jkun mantnut b'mod adegwat?

10. X’garanziji hemm li l-pazjenti Maltin u Għawdxin se jingħataw l-aħjar kura medika u bla dewmien u li dan ma jiġix ippregudikat minħabba prijorità għall-pazjenti barranin (medical tourists)?

Is-sens ta' responsabilità tal-unions jiddetta li ma jagħlqux ftehim sakemm ma jkunux jafu l-parametri kollha importanti u neċessarji f'liema  l-membri  tagħhom se jkunu qed jaħdmu u joperaw fis-snin li ġejjin. Huwa insult li l-Gvern jippretendi li l-unions jintrabtu għal numru ta' snin meta l-fatti kollha għadhom mhux magħrufa. Aktar u aktar meta hemm tant ħabi, dubji u misteri wara l-ftehim tal-Gvern ma’ VGH Malta.

Konklużjoni

Għaldaqstant il-UĦM – Voice of the Workers u l-MAM  qed jitolbu lill-Kumitat Parlamentari dwar il­Kontijiet  Pubbliċi sabiex jinvestiga  dawn  il-kuntratti bl-aktar  mod  dettaljat  fil-kuntest   tal­premessi hawn fuq magħmula u l-preokkupazzjonijiet hawn fuq espressi, mhux lanqas, illi:

Ma jagħmilx sens li l-Gvern qed jgħaddi t-tmexxija ta' tliet  sptarijiet ewlenin f'idejn kumpanija anonima li timpjega biss żewġ persuni, mingħajr ftehim mal-unions dwar il-ħaddiema  li l­kumpanija m'għandha ebda esperjenza fis-settur;

Li minkejja dan, s'issa saret applikazzjoni mal-Awtorità tal-Ippjanar biss biex tiġi rranġata l­faċċata tal-Isptar San Luqa u bini ta' uffiċċji u lecture rooms  f'Għawdex. Dan kollu juri li m'hemm l-ebda intenzjoni serja sabiex isiru sptarijiet ġodda.

Illi fl-opinjoni tal-awturi, dan mhux qed isir fl-aħjar interess tal-poplu Malti u s-servizz mediku li jixraqlu, iżda biex kumpanija li m'għandhiex assi u li mhix magħrufa, tkun  tista' tuża l-bini li ngħatalha  għal 30 sena, fl-isfond  ta'  dubji  dwar  il-materji finanzjarji  u kummerċjali  tal­kuntratt.

Il-unions esponenti għandhom ukoll dubji serji dwar l-użu tal-fondi pubbliċi u l-assi pubbliċi, partikolarment, jekk ġewx segwiti l-ligijiet ta' public  procurement, jekk l-evalwazzjonijiet  tal­binjiet  tat-tliet siti ta' sptarijiet sarux bi proċedura korretta  mid-Dipartiment tal-Art, u jekk din il-evalwazzjoni saritx minn periti indipendenti, u jekk il-prezzijiet ikkowotati kenux jirriflettu r-realtajiet tas-suq.

Jekk jirriżulta li l-proprjetajiet għaddew bi prezz baxx, kif aktarx hu l-każ, u jekk dan sar bl-iskop li l-proprjetajiet jintużaw għal garanzija bankarja neċessarja, allura jekk dan huwiex każ ta' state aid bi ksur tar-regolamenti u ligijiet Ewropej?

F'Għawdex, b'mod partikolari, dan l-operatur ngħata monopolju li jista' jirriżulta li fil-futur dan jista' jintuża kontra l-pazjenti Għawdxin, jekk dan hux permess taħt il-liġijiet tal-kompetizzjoni, u jekk ingħatax eżenzjoni minn dan, u jew dan sarx kif tirrikjedi l-liġi.

Għal dan kollu, Onorevoli Chairperson tal-Kumitat Parlamentari dwar il-Kontijiet Pubbliċi, il-unions esponenti qed titlob lill-Kumitat minnek immexxi sabiex jinvestiga fid-dettall il-kuntratt magħmul bejn il-Gvern u VGH Malta u/jew qualsiasi entità oħra, peress li qabel ma jkun  hemm  il-konklużjonijiet ta'  din  l-investigazzjoni u dik  tal-Awditur  Generali, il-unions esponenti mhux disposti li jiffirmaw ebda ftehim.

Il-unions esponenti qed iwiegħdu l-kooperazzjoni sħiħa tagħhom, anke jekk neċessarju, billi jixhdu quddiem il-Kumitat.

Nirringrazzjak u nselli għalik,

Ian Spiteri Bailey”.

Din hija l-ittra li tressqet quddiem dan il-Kumitat.  Kif qed nifhem mill-ittra, l-istess talba saret lill-Awditur Ġenerali.  
IS-SUR CHARLES DEGUARA (Awditur Ġenerali):  Le, lilna ma bagħtuhilniex.

THE CHAIR:  Kollox sew.  (Interruzzjonijiet)  Teknikament l-Awditur jista’ jirċievi talbiet mingħand kulħadd, imbagħad jiddeċiedi hu jekk jesegwihomx jew le.    

ONOR. OWEN BONNICI (Ministru għall-Ġustizzja, Kultura u Gvern Lokali):  Kollox sew, però l-liġi tipprovdi proċedura, u l-proċedura hi li jkun hemm riferenza minn dan il-Kumitat jew inkella minn tliet Membri tiegħu.   Fil-fatt meta darba rriferejt talba għandu, qgħadt attent li nsib tliet Membri li huma kwalifikati bil-liġi.  Jiġifieri li qed jgħid it-Tabib Balzan huwa korrett.

THE CHAIR:  Iva, li qal it-Tabib Balzan huwa korrett, però l-Awditur ma jżommu xejn milli, jekk ikun irid – kif ġara f’leġiżlaturi preċedenti fejn kien hemm Membri Parlamentari individwali li kitbu lill-Awditur, u kien hemm anke ċittadini li kitbulu – jiddeċiedi li hija mansjoni li għandu jinvestigaha.  Dan biex nissottolinja l-punt li l-Awditur Ġenerali huwa indipendenti mill-Public Accounts Committee (PAC), u mhuwiex subservient tal-PAC.  Min-naħa l-oħra, il-PAC jista’ jirriferi każ li jitressaq quddiemu lill-Awditur Ġenerali, jiġifieri min takom il-parir kien korrett.  Mill-ittra jien fhimt li saret talba lill-Awditur Ġenerali, imma jidher li fil-fatt ma saritx.  

Jiena konxju wkoll mill-fatt li fil-Kumitat Permanenti dwar is-Saħħa saret talba simili mill-Onor. Claudette Buttigieg u qed nitlobha sabiex tiċċara ftit it-talba li għamlet hi ħalli niddeċiedu kif għandha tiġi handled bħala Parlament b’mod koerenti.  

L-Onor. Buttigieg.  

ONOR. CLAUDETTE BUTTIGIEG:  Mr Chairman, jiena ktibt liċ-Chairman tal-Kumtiat Permanenti dwar is-Saħħa fejn tlabtu jixtarr sew dawn il-kuntratti, bejn wieħed u ieħor għall-istess raġunijiet li ngħataw fl-ittra li għadha kemm inqrat.  

ONOR. CHARLES MANGION:  It-talba ġiet aċċettata?  

ONOR. CLAUDETTE BUTTIGIEG:  Iva.  

ONOR. CHARLES MANGION:  Jiġifieri diġà hemm premess biex issir fil-Kumitat Permanenti dwar is-Saħħa.  

ONOR. CLAUDETTE BUTTIGIEG:  Però għadha mhijiex fuq l-aġenda.  

ONOR. CHARLES MANGION:  Iva, imma ċ-Chairman aċċetta t-talba.  

ONOR. OWEN BONNICI:  Kif qed ngħidu hawnhekk, naħseb li ladarba hemm din it-talba quddiem il-Kumitat Permanenti dwar is-Saħħa, se mai it-talba tal-unions tiġi wkoll riferuta lil dak il-Kumitat sabiex jimxu flimkien.  

THE CHAIR:  Is-suġġeriment tiegħi huwa li ma jkollniex żewġ Kumitati jiddiskutu l-materja għax naħseb li lanqas jagħmel sens.  Jien naħseb li hemm żewġ options, jew isir kumitat konġunt u allura ż-żewġ Kumitati jagħmlu sessjoni konġunta, jew inkella jista’ jibqa’…  Jiena ma tkellimtx maċ-Chairman tal-Kumitat Permanenti dwar is-Saħħa għax ma kontx konxju jekk kienx aċċetta t-talba jew le.  Din hija materja ta’ kwestjonijiet finanzjarji u t-talba mill-unions saret speċifikament lill-PAC, u allura s-suġġeriment tiegħi huwa li nistiednu lill-Membri tal-Kumitat dwar is-Saħħa sabiex, jekk jixtiequ, jipparteċipaw fis-sessjonijiet li jkunu għaddejjin tal-PAC fuq il-materja, u b’hekk il-materja tiġi handled darba u mhux darbtejn mill-Parlament.  

ONOR. OWEN BONNICI:  Mr Chairman, naħseb li qed naqblu li ma jagħmilx sens li jkun hemm żewġ Kumitati jiddiskutu l-istess materja, la mil-lat ta’ riżorsi u lanqas mil-lat ta’ ħin.  L-aġenda ta’ dan il-Kumitat hija twila mhux ħażin, fil-fatt għadna qegħdin niddiskutu rapporti ta’ xhur kbar ilu, u allura naħseb li jkun jagħmel sens li nsibu sistema fejn ma nirrepetux ix-xogħol.  Jien kont aktar propens – forsi għax jien avukat u l-qorti hekk jiġri – li dak il-Kumitat li kellu t-talba quddiemu l-ewwel, jisma’ l-każ li qegħdin nitkellmu dwaru.  Fil-qorti, meta tiftaħ kawża mbagħad tiftaħ kawża oħra, l-ewwel qorti tieħu fi ħdanha ż-żewġ kawżi u tismagħhom hi.  Ladarba kien hemm riferenza mill-Onor. Membru lill-Kumitat dwar is-Saħħa, jidhirli li din il-materja tiġi riferuta hemmhekk u tinstema’ kontestwalment minn dak il-Kumitat ħalli b’hekk nassiguraw aktar speditezza u ma jkunx hemm sitwazzjonijiet fejn wieħed jidħol fuq l-ieħor.  Jien għandi ftit riżervi dwar li ż-żewġ Kumitati jisimgħu l-każ flimkien għax hekk inkunu qegħdin inħarrbtu l-aġenda t’hawnhekk.  Ir-riferenza għall-Kumitat dwar is-Saħħa saret minn Membru tal-Kamra, b’kull rispett lejn il-ħbieb tiegħi, u naħseb li dak il-fatt għandna nagħtu kasu.  

ONOR. CLAUDETTE BUTTIGIEG:  Mr Chairman, dak li ssuġġerejt inti, jiġifieri li jsir kumitat konġunt, naħseb li mhijiex idea ħażina.  Bħalissa l-Kumitat Permanenti dwar l-Affarijiet soċjali u l-Kumitat Permanenti dwar il-Familja, qegħdin jiltaqgħu b’mod konġunt biex jiddiskutu materja partikolari.  

THE CHAIR:  L-Onor. Mangion.  

ONOR. CHARLES MANGION:  Mr Chairman, l-ewwel nett tajjeb ninnutaw li l-Onor. Buttigieg għamlet talba lill-Kumitat dwar is-Saħħa, u din ġiet milqugħa, u tajjeb ukoll inħarsu ftit lejn il-poteri tal-Kumitat Permanenti dwar is-Saħħa kif joħorġu minn Ordni Permanenti 120J, u ċioè:  

“(1) Il-Kumitat Permanenti dwar is-Saħħa jkollu s-setgħa li: 

(a) fuq inizzjattiva tiegħu stess, jiddiskuti policy u materji fil-qasam tas-saħħa li jkollhom importanza strateġika u ta' interess materjali għall-pazjenti u jirrapporta fuqhom lill-Kamra; 
(b) jifli kull rapport, pjan strateġiku, pjan ta' ħidma kif ukoll policy riferuti lilu mill-Kamra, mill-Ministru jew minn xi Kumitat Permanenti ieħor; 
(ċ) jifli materji u ħwejjeġ li għandhom x'jaqsmu mal-infieq kapitali u rikorrenti ta' dawk id-dipartimenti, awtoritajiet statutorji u organizzazzjonijiet pubbliċi li joperaw fil-qasam tas-saħħa pubblika;”, 
jiġifieri l-Kumitat dwar is-Saħħa huwa munit biex jagħmel l-evalwazzjoni tiegħu anke dwar kwestjonijiet ta’ natura finanzjarja.  

“(d) jifli materji u ħwejjeġ li għandhom x'jaqsmu mas-saħħa pubblika u d-drittijiet tal-pazjent; 
(e) jiddiskuti u janalizza l-impatt tad-deċiżjonijiet tal-gvern u l-Unjoni Ewropea fil-qasam tas-saħħa;”.

Jiġifieri l-Kumitat dwar is-Saħħa, skont l-Ordnijiet Permanenti – li kienu maqbula b’mod unanimu fil-Parlament – għandu awtorità kbira sabiex jifli kwalunkwe aspett ta’ dawn id-dokumenti.  Għalhekk jien nabbraċċja l-opinjoni tal-Ministru Owen Bonnici fejn qal li l-ewwel Kumitat li aċċetta li jiddiskuti l-mozzjoni li ressqet l-Onor. Claudette Buttigieg, għandu fil-fatt jiddiskuti l-materja.  

THE CHAIR:  Qed ninnota li l-President tal-MAM jixtieq jagħmel intervent, imma peress li mhijiex konswetudni li at this point isir dibattitu, għandu bżonn il-permess tal-Kumitat.  Hawn permess?  (Onor. Membri:  Iva)  

Il-permess ingħata.  

THE CHAIR:  Nitolbok tingħaqad magħna fuq il-mejda.

It-Tabib Martin Balzan, Segretarju Ġenerali tal-MAM, ħa postu madwar il-Mejda.

IT-TABIB MARTIN BALZAN (Segretarju Ġenerali tal-MAM):  Grazzi, Mr Chairman.  Irrid ngħid li jien qed nitkellem fil-kapaċità tiegħi ta’ Segretarju Ġenerali tal-MAM.  Aħna naħsbu li hemm żewġ tipi ta’ issues, hemm issues ta’ provision of health, li jinkwetawna imma marġinalment, u hemm issues ta’ natura trejdunjonistika u finanzjarja, u waħda torbot mal-oħra.  Fil-kunsilli tagħna – u preżenti hawn l-uffiċjali tal-UĦM li jistgħu jikkonfermaw li se ngħid min-naħa tagħhom – jixtiequ li d-diskussjoni ssir mill-PAC minħabba l-expertise li għandu dwar materja finanzjarja.  Il-mandat li għandna aħna mill-kunsilli tagħna huwa li nitolbu sabiex tliet Membri minn dan il-Kumitat iressqu t-talba għand l-Awditur Ġenerali; min-naħa tagħna tkun iżjed serja jekk iressquha tliet Membri milli jekk nibagħtuha aħna direttament.  Jekk hemm xi issues purament ta’ impatt ta’ kura u x’impatt se jkollha fuq il-kura tal-pazjent, li mhijiex our main preoccupation, m’għandna xejn kontra lanqas li...  Aħna nippreferu li jew il-materja tiġi diskussa hawnhekk, jew almenu, noħroġu minnhom l-issues purament ta’ health u nifirduhom mill-issues finanzjarji.  

THE CHAIR:  L-Onor. Claudio Grech.  

ONOR. CLAUDIO GRECH:  Mr Chairman, iż-żewġ Kumitati għandhom Ordnijiet Permanenti differenti.  Kif qal tajjeb l-Onor. Mangion, meta twaqqaf, il-Kumitat dwar is-Saħħa kien aktar intiż u orjentat biex jiffoka fuq materji speċifiċi ta’ saħħa, però għandu wkoll elementi li jkopru l-expenditure fil-qasam tas-saħħa.  It-talba li għandna quddiemna llum tmur aktar fuq l-aspett finanzjarju; tmur aktar żgur fuq it-terms of reference tal-PAC.  Naħseb li jekk bejnietna jkun hawn il-qbil li jkollna forum wieħed fejn niddiskutuhom – għax ċertament li nagħmlu żewġ proċessi separati se jkun very time consuming –...  Ikun jagħmel ħafna sens li dan il-Kumitat jilqa’ t-talba li saritlu u l-Membri tal-Kumitat Permanenti dwar is-Saħħa jipparteċipaw bħal kull Membru ieħor f’dawn il-Kumitati.  Il-kompożizzjoni ta’ dan il-Kumitat, bħal kull Kumitat ieħor, huwa kompost b’maġġoranza min-naħa tal-Gvern, jiġifieri m’hemmx differenza essenzjali fuq li jekk niġu għal materja ta’ vot, li rari niġu għalih hawnhekk, se jkun hemm xi kompożizzjoni differenti.  Għalhekk nemmen li a joint effort taħt il-provisions ta’ dan il-Kumitat skont l-Ordni Permanenti tiegħu żgur li hija l-aktar rotta effikaċi.   

THE CHAIR: Il-Ministru Bonnici.  

ONOR. OWEN BONNICI:  Mr Chairman, jien ili naf lit-Tabib Balzan għal ħafna snin, bħalma naf ukoll ħafna membri tal-unions.  Meta tagħsar dak li hawn fl-ittra ssib li l-unions qed jgħidu li ma jkunx fl-interess tal-membri tagħhom li jagħlqu l-ftehim meta mhux ċar x’inhuma l-konsegwenzi legali, prattiċi, fattwali, industrijali u reali fuq il-ħaddiema konsegwenza tal-ftehim iffirmat bejn il-Gvern u Vitals Global Healthcare Malta.  Jiġifieri hawnhekk qed nitkellmu l-aktar fuq l-impatt – u ġustament għax xogħolhom hu li jaraw l-interessi tal-ħaddiema – li dan il-kuntratt se jkollu fuq il-ħaddiema tagħhom.  Għalhekk naħseb li, għalkemm jien u l-Onor. Buttigieg ġieli kellna differenzi, fuq din, jiġifieri li l-kwestjoni tmur quddiem il-Kumitat Permanenti dwar is-Saħħa, naħseb li kellha raġun. Qed ngħid hekk għax dak il-Kumitat, kif qal l-Onor. Mangion, għandu poter kbir ħafna, fosthom li jifli materji u ħwejjeġ li għandhom x’jaqsmu ma’ infiq kapitali u rikorrenti kif ukoll jifli kull rapport, pjan, ħidma u policy fejn tidħol is-saħħa.  Ġenwinament naħseb li l-unions m’għandhomx għalfejn jinkwetaw fuq dak li qed jinkwetaw fuqu, però ejjew ninsew dak il-punt għax bħalissa qegħdin nitkellmu fuq liema forum irridu mmorru quddiemu.  Jien jidhirli li l-aktar li jagħmel sens huwa li mmorru quddiem il-Kumitat dwar is-Saħħa, u aktar ma nisma’ lit-Tabib Balzan jitkellem, u aktar ma nisma’ u nara x’inhi t-talba, aktar naħseb li jkun jagħmel sens li jsir hekk.  

THE CHAIR:  L-Onor. Said.  

ONOR. CHRIS SAID:  Mr Chairman, mill-interventi li saru jidher ċar li n-naħa tal-Gvern ma tridx li din il-materja tiġi diskussa f’dan il-Kumitat għax kieku trid, diġà qbilna u diġà ffissajna skeda. M’għandniex għalfejn noqogħdu nduru mal-lewża; il-Gvern ma jridx li dan li qed jitolbu l-MAM u l-UĦM jiġi diskuss hawnhekk.  Inutli noqogħdu ngħidu…  (Interruzzjonijiet)  

ONOR. CHARLES MANGION:  Mr Chairman, on a point of order.

THE CHAIR:  L-Onor. Mangion on a point of order.  

ONOR. CHARLES MANGION:  Mr Chairman, l-Onor. Said qed jattribwixxi motivi lil dan il-Kumitat li mhuma assolutament veri xejn.  Aħna qegħdin nitkellmu fuq proċedura.  Ġie stabbilit Kumitat Parlamentari ieħor, bħalma huwa dan, li għandu l-poteri kollha li jinvestiga, u bl-ebda mod m’aħna qegħdin ngħidu li ma rriduhx hemm jew hawn.  Kieku ġiet quddiem dan il-Kumitat, bħalma dejjem kienet il-konswetudni,  kienet tidħol fuq l-aġenda u konna niddiskutuha, imma issa l-issue qiegħda quddiem Kumitat ieħor, u l-poteri li għandu dak il-Kumitat, kif elenka u spjega tajjeb l-Onor. Bonnici, ikopru wkoll li jifli dwar l-affarijiet li qegħdin jinkwetaw dwarhom ir-rappreżentanti tal-ħaddiema.  Jiġifieri bl-ebda mod m’aħna qegħdin ngħidu li ma rridux li l-materja tiġi diskussa.  Qed ngħid dan biex inkunu ċari f’dak li qegħdin ngħidu.  

ONOR. CHRIS SAID:  Mela, jekk qed taqbel li jiġi diskuss, ejjew naqblu li jiġi diskuss f’dan il-Kumitat l-issues li jaqgħu taħtu.  Mill-bqija, kollu tidwir mal-lewża biex ma jiġix diskuss hawnhekk!  Il-Gvern qed iġib l-iskużi kollha biex din it-talba...  Din hija xi ħaġa li fiha implikazzjonijiet serjissimi għax hawnhekk ġew privatizzati tliet sptarijiet.  F’Għawdex ġie privatizzat l-uniku sptar pubbliku li hemm, u issa l-Għawdxin m’għandhomx għażla, jew imorru f’dak l-isptar jew jiġu Malta biex jinqdew fi sptar pubbliku.  Apparti minn hekk, l-aktar affarijiet essenzjali qed jinħbew.  Huwa l-PAC li għandu jidħol fejn hemm issues finanzjarji, u nagħtik eżempju.  

Il-ġimgħa l-oħra u din il-ġimgħa jien għamilt serje ta’ mistoqsijiet – li tnejn minnhom telgħu llum stess – lill-Ministru Fearne, li assolutament ma jridx jgħid kemm tħallsu s’issa Vitals Global Healthcare.  Qed jgħid li tħallsu, imma ma jridx jgħid kemm tħallsu, kemm qed jitħallsu ta’ kull sodda u ta’ kull servizz li qed jagħtu.  U dan mhux lill-PAC imma lill-Parlament!  Dawn huma issues serjissimi.  Hawnhekk qegħdin nitkellmu fuq l-aktar ħaġa għażiża li għandu l-poplu Malti u Għawdxi, u kull poplu ieħor, jiġifieri s-saħħa.  Nerġa’ nirrepeti li f’Għawdex m’hemmx alternattiva oħra, jew f’dan l-isptar immexxi minn kumpanija li ma nafux min hi…  (Interruzzjonijiet)  S’issa mhijiex qed toffri servizz aħjar, s’issa għall-agħar mar u nista’ niggarantilek dan miż-żjarat li nagħmel jien fl-isptar.  Għadu ma sarx ċenteżmu  investiment minkejja d-diversi xhur li ilu hemm.  Però, il-punt kollu… (Interruzzjonijiet) 

THE CHAIR:  Onor. Bonnici, meta jmissek tkun tista’ tagħmel il-kummenti tiegħek.  

ONOR. CHRIS SAID:  Jekk m’hemmx x’naħbu, l-ewwel u qabel kollox jiġi ppubblikat il-kuntratt kollu u mhux ikun fih 60 paġna neqsin u ħafna tippex biex jitgħattew l-aktar affarijiet importanti!  Jekk m’hemmx x’naħbu, dik l-ewwel ħaġa li għandha ssir, jiġi ppubblikat kollox.  

It-tieni ħaġa, jekk m’hemmx x’naħbu, niġu hawnhekk fil-PAC u niddiskutu dawk it-talbiet li qed jagħmlu ż-żewġ unions.  Ma naħsibx li dak li qed jagħmlu dawn iż-żewġ unions qed jagħmluh b’kapriċċ, imma qed jagħmluh fl-interess tal-ħaddiema li  jirrappreżentaw.  Lili jweġġagħni l-fatt li s-suppost investitur, illum joħroġ stqarrija u jgħid li dak li qed jagħmlu dawn iż-żewġ unions qed jagħmluh motivati politikament.  Jiġifieri xi ħadd li ntagħżel mill-Gvern biex jinvesti fis-settur tas-saħħa joħroġ stqarrija, fl-opinjoni tiegħi oxxena, u jakkuża żewġ unions li qegħdin jagħmlu xogħolhom, li dak li qed jagħmlu qegħdin jagħmluh motivati politikament!  L-appell tiegħi huwa biex jekk m’għandniex x’naħbu, niddiskutu fil-PAC l-implikazzjonijiet finanzjarji ta’ din il-privatizzazzjoni ta’ dawn it-tliet sptarijiet, nidħlu fid-dettall tagħhom, imbagħad il-Membri tal-PAC jiddeċiedu jekk jitolbux, kif jgħidu l-Ordnijiet Permanenti, lill-Awditur Ġenerali jinvestiga fid-dettall dak kollu li sar.  

THE CHAIR:  L-Onor. Grima.

ONOR. CLIFTON GRIMA:  Mr Chairman, hawnhekk qegħdin nitkellmu u niddiskutu dwar materja, u fl-istess nifs kien hemm talba tal-Onor. Buttigieg lil Kumitat Parlamentari ieħor dwar l-istess materja.  Aħna nafu li l-Kumitati Parlamentari kollha huma regolati, kollha għandhom l-importanza tagħhom u wieħed mhux importanti aktar mill-ieħor.  Fl-istess waqt li għamlet it-talba l-Onor. Buttigieg, liema talba tajjeb wieħed jirrimarka li ġiet milqugħa min-naħa tal-President tal-Kumitat Permanenti dwar is-Saħħa...  Mingħajr ma noqogħdu nagħmlu ħafna riferenzi lejn kif inhu regolat dan l-istess Kumitat Permanenti dwar is-Saħħa bid-dmirijiet li għandu u s-saħħa u l-fakultajiet li għandu, tajjeb ngħidu li dan il-Kumitat għandu s-saħħa, fost l-oħrajn, li janalizza u jħares lejn l-impatt li d-deċiżjonijiet tal-Gvern o meno se jkollhom fuq il-qasam tas-saħħa.  

Sur President, naħseb li dawn id-deċiżjonijiet jinkorporaw it-talba li qegħdin jagħmlu l-unions hawnhekk, talba li saret lilek bħala Chairman tal-PAC.  L-Onor. Buttigieg ressqet talba quddiem il-Kumitat Permanenti dwar is-Saħħa, bejn wieħed u ieħor għall-istess raġunijiet li jissemmew f’din l-ittra li għandna quddiemna, liema Kumitat għandu l-fakultajiet kollha li jagħmel dan kollu, u llum qegħdin hawnhekk insabbtu fuq il-mejda biex ngħidu li t-talba tal-Onor. Buttigieg m’għandhiex tiġi milqugħa u għandu jiġi diskuss kollox quddiem il-PAC meta nafu li mhuwiex il-prassi li jsir dan.  

THE CHAIR:  Onor. Grima, agħtini ċans ħalli nistrada ftit id-diskussjoni.  Il-prassi hi li l-PAC jkollu talba u jiddeċiedi dwarha.  

ONOR. CLIFTON GRIMA:  Però hemm talba oħra quddiem Kumitat ieħor.  

THE CHAIR:  Kien fuq insistenza tiegħi, konxju li saret talba mill-Onor. Claudette Buttigieg f’Kumitat ieħor, li jiġi kkunsidrat jekk isirx proċess konġunt, imma mhux li l-PAC ma jkunx involut.  Iż-żewġ unions m’għamlu l-ebda talba quddiem l-ebda kumitat ieħor jew quddiem l-Awditur Ġenerali; il-unions għamlu t-talba tagħhom lill-PAC.  X’talbet l-Onor. Buttigieg fl-ittra tagħha lill-Kumitat Permanenti dwar is-Saħħa ma nafx għax l-ittra ma qrajthiex, u ma nafx jekk hijiex preċiżament bħal din it-talba, imma ma jidhirlix għax jidhirli li kienet talba għal diskussjoni fuq il-kuntratt.  It-talba li għandna hawnhekk qed tidħol fuq materji aktar minn sempliċement l-implikazzjonijiet tal-kuntratt, kif intgħażel, għaliex intgħażel, xi proċess sar, l-investiment...  (Interruzzjonijiet) Kulħadd jista’ jagħmel li jixtieq, nistgħu anke nagħmlu dibattitu fil-plenarja.  (Interruzjonijiet)  Onor. Bonnici, jiena ma ninterrompix, agħtini ċans…  

ONOR. OWEN BONNICI:  Jien biex ngħinek!	

THE CHAIR:  M’għandix bżonn, nirringrazzjak, naf ngħum.  Li tkun għamilt tkun fixkiltni biss u qtajtli l-fil, ma tkunx għentni; biex niċċara xi tkun għamilt.  Kif intqal, il-PAC la huwa aktar u lanqas inqas minn kumitati oħra, u l-materja primarja u assoluta tiegħu hi l-erarju pubbliku, il-value for money u l-infiq pubbliku, li hija l-materja li għandna quddiemna u li żgur hija mansjoni ta’ dan il-Kumitat.  Jien, bħala Chair tal-Kumitat, offrejt lill-Kumitat dwar is-Saħħa sabiex jekk irid, jipparteċipa biex ma nagħmlux żewġ proċessi, imma ma naħsibx li meta t-talba ġiet direttament lil dan il-Kumitat, jiena ngħaddiha lil kumitat ieħor, meta hi l-mansjoni tiegħu u ġiet quddiemu!  Allura jekk irid il-Kumitat dwar is-Saħħa, għax iħossu daqshekk b’saħħtu, jgħid li xorta jrid jikkunsidraha u jiddelibera fuqha, jien ma nsibx oġġezzjoni.  Dan il-Kumitat mhux qed jindaħal liċ-Chair tal-Kumitat dwar is-Saħħa jagħmilhx dan jew le, però din it-talba speċifika ġiet quddiem dan il-Kumitat, ma marritx quddiem il-Kumitat dwar is-Saħħa.  Jiġifieri meta ngħidu li l-Kumitat dwar is-Saħħa diġà aċċetta li jiddiskuti t-talba, dik it-talba ma saritx mill-MAM u mill-UĦM, imma saret mill-Onor. Buttigieg fuq materja aktar speċifika.  Allura naħseb li l-materja hija primarjament tal-PAC.  Ma jfissirx li qed neskludi li jekk irid, il-Kumitat dwar is-Saħħa, jiddiskutiha, però s-suġġeriment tiegħi hu li aħna nistiednu lil dak il-Kumitat sabiex, jekk irid, jipparteċipa wkoll f’dan il-Kumitat biex il-Parlament ma jaħlix ir-riżorsi.  Jekk iridu, il-Kumitati jafu biżżejjed kif jistgħu jaħdmu, anke jissostitwixxu Membri, biex dan ikun jista’ jsir b’mod effettiv u aktar ikkonċentrat.  Dik hija l-proposta taċ-Chair.   

L-Onor. Mangion.

ONOR. CHARLES MANGION:   Sur President, inti għedt li l-Kumitat dwar is-Saħħa huwa kumitat munit u b’saħħtu daqs kwalunkwe kumitat ieħor f’dan il-Parlament, jiġifieri wieħed mhuwiex aktar importanti mill-ieħor.  Safejn naf jien il-Kumitat dwar is-Saħħa huwa kompost minn Membri tal-Oppożizzjoni u Membri min-naħa tal-Gvern u skont l-Ordni Permanenti, għandhom mansjoni wiesgħa li jistaqsu fuq kollox, minn affarijiet industrijali, kif ingħata l-kuntratt, il-finanzjament, kemm  se jintnefaq fis-saħħa, jekk l-Isptar t’Għawdex hux se jkun aħjar jew inkella inqas tajjeb milli kien hemm qabel, u jistgħu anke jkopru ampjament l-ittra li ntbagħtet mill-MAM u l-UĦM, li jistgħu jkunu preżenti wkoll quddiem dak il-Kumitat għax huwa kumitat pubbliku.  La kien hemm it-talba minn Membru tal-Parlament, liema  talba ġiet diġà milqugħa u ġiet allokata... 

THE CHAIR:  Ġiet aċċettata, imma m’hemmx seduta appuntata.  

ONOR. CHARLES MANGION:  Issa jappuntaha.  

THE CHAIR:  M’għandux għaġġla!  Onor. Mangion, qed induru fuq l-istess punt, però m’għedtli xejn ġdid minn dak li ntqal qabel.

ONOR. CHARLES MANGION:  Lanqas inti m’għedtilna xejn ġdid!  

THE CHAIR:  Jiena tajt direzzjoni.

ONOR. CHARLES MANGION:  Aħna qegħdin naqblu li l-materja tiġi diskussa quddiem il-Kumitat dwar is-Saħħa.

ONOR. CHRIS SAID:  Mr Chairman, in-naħa tal-Gvern ma tridx li din tiġi diskussa fil-PAC.

THE CHAIR:  It-Tabib Balzan.

ONOR. OWEN BONNICI:  It-Tabib Balzan jieħu ħsieb nofs il-kostitwenti tiegħi.

THE CHAIR:  Mela aħjar toqgħod attent għax imur jgħid kontrik!  

IT-TABIB MARTIN BALZAN:  Fil-fatt dak ħija mhux jien.  Mr Chairman, it-talba tagħna qed nagħmluha lill-PAC li huwa marbut strettament mal-Awditur Ġenerali għax il-materja li qed tinkwetana hija primarjament finanzjarja.  (Interruzzjonijiet)  Jiena qed nirrepeti x’hawn miktub.  Hawnhekk hawn involuti 1,600 ħaddiem, li ħafna minnhom huma membri tagħna jew tal-UĦM, u li l-istabbiltà tal-employment tagħhom hija dipendenti ħafna fuq li l-affarijiet finanzjarji jsiru sew.  Aħna rridu li 10 jew 20 sena oħra, when history revisits us, u jkun hawn min jistaqsi jekk il-MAM u l-UĦM aċċertajtniex ruħna bil-mezzi legali u demokratiċi kollha li l-affarijiet saru sew...   Jien m’iniex qed nitlaq a priori billi ngħid li l-affarijiet saru ħażin.  Issa fl-opinjoni tagħna, l-iżjed awtorità kompetenti, għalkemm il-Parlament dejjem fuq kulħadd, huwa l-Awditur Ġenerali.  Jiena ċert li jekk niddiskuti każi mediċi quddiemkom ma tifhmunix, jew ma tapprezzawx....  Jien naħseb li kieku kelli xi problema fuq xi mard infettiv jew fuq xi implikazzjoni dwar mard, kont nippreferi mmur fil-Kumitat dwar is-Saħħa, imma f’dan il-każ għandna materja finanzjarja li torbot fuq stabilità jew sikurezza ta’ impjiegi u serħan ta’ moħħ tal-ħaddiema li hija a primary issue ta’ union, u jidhirilna li dan huwa l-bieb li għandna nħabbtu għax dak huwa l-concern tagħna.  Il-concern tagħna ma jeskludix il-concern tal-Onor. Buttigieg.  Jien m’iniex qed ngħid li m’għandniex għal qalbna l-pazjent, imma l-preokupazzjoni tagħna hija dik finanzjarja u l-istabilità tal-impjiegi.  Il-pożizzjoni u l-irbit li għandna mal-kunsilli tagħna huwa li t-talba ssir lill-PAC.  Issa jekk intom tixtiequ tistiednu lill-Kumitat dwar is-Saħħa, aħna ma nsibux oġġezzjoni.

THE CHAIR:  Il-Ministru Bonnici.

ONOR. OWEN BONNICI:  Jien naħseb li qed ngħidu l-istess ħaġa.  L-ewwel nett m’aħniex qed ngħidu li ma jiġix diskuss, biex ħadd ma jifhimna ħażin, imma qed ngħidu li hemm Kumitat dwar is-Saħħa li quddiemu diġà għandu talba mingħand l-Onor. Buttigieg...  Tabib, aktar ma nisimgħek, aktar qed nikkonvinċi ruħi li d-diskussjoni għandha ssir fil-Kumitat dwar is-Saħħa għax kif diġà ntqal, il-Kumitat dwar is-Saħħa għandu s-setgħa li, fost l-oħrajn “jifli materji u ħwejjeġ li għandhom x'jaqsmu mal-infieq kapitali u rikorrenti ta' dawk id-dipartimenti, awtoritajiet statutorji u organizzazzjonijiet pubbliċi li joperaw fil-qasam tas-saħħa pubblika u jeżamina u jirrapporta lill-Kamra dwar rapporti u dokumenti li għandhom x'jaqsmu magħhom, li jsiru mill-Awditur Ġenerali jew mill-Kummissarju għas-Saħħa.  Jiġifieri, tabib, l-idea li qisu hawn xi kumitat tal-first division u ieħor tas-second division...   

IT-TABIB MARTIN BALZAN:  Jien m’għedtx hekk.

ONOR. OWEN BONNICI:  Naf li m’għedtx hekk, imma biex forsi min sema’...  Il-Kumitat dwar is-Saħħa naħseb sar fi żmien meta Dr. Gonzi kien Speaker.    

ONOR. CLAUDIO GRECH:  Le, jien ressaqtu, Ministru, u intom ivvutajtu magħna.

ONOR. OWEN BONNICI:  Prosit.  Mela dan huwa Kumitat li sar miż-żewġ naħat tal-Kamra f’din il-leġiżlatura bl-idea li l-affarijiet tas-saħħa jiġu diskussi hemmhekk.  U allura naħseb li m’għandux ikun hemm diffikultà jekk dan jiġi diskuss hemmhekk.

IT-TABIB MARTIN BALZAN:  Bir-rispett kollu, jekk tħares lejn minn min huwa kostitwit dak il-Kumitat, tara li l-maġġoranza huma nies li huma mediċi u li n-knowhow tagħhom hija s-saħħa.  Jekk irrid immur nitkellem fuq kura ta’ mard u l-impatt fuq pazjenti, allura huwa tajjeb, imma hawnhekk m’aħniex qegħdin nitkellmu fuq impatt ta’ mard fuq il-pazjenti, imma qed nitkellmu fuq competition laws, state aid, jekk sarux evalwazzjonijiet sewwa ta’ proprjetajiet, u jekk il-proċedura li ġiet segwita saritx sew.  Jien onestament kelli naqra u nieħu parir, u ġejt hawnhekk biex nirrappreżenta lil sħabi, imma l-kompetenza tiegħi primarjament hija ta’ tabib.  Il-kompożizzjoni tal-Kumitat dwar is-Saħħa turi li...  (Interruzzjonijiet)  

THE CHAIR:  Ministru Bonnici, l-Ordnijiet Permanenti ma jiddettawx f’liema kumitat għandha ssir id-diskussjoni, jiġifieri li noqogħdu nippruvaw nużaw ċerti legaliżmi...  Hemm talba speċifika li saret lil dan il-Kumitat.  Dan il-Kumitat la huwa ikbar u lanqas inqas, u m’għandu ebda obbligu li joqgħod jgħid x’qed jagħmlu l-kumitati l-oħrajn biex jara jekk hu jagħmilhiex jew le, imma hija d-deċiżjoni tiegħu qua Kumitat li jara x’jagħmel b’talba li jkollu quddiemu.  M’hemmx dubju li t-talba li għandna quddiemna hija waħda li l-mansjoni tagħha taqa’, fl-intier tagħha, fil-materji li ġew mitluba li jiġu mħarsa mill-PAC.  Dwar dak m’hemmx dubju, u allura bħala Chairman tal-PAC jien ma nistax nirrikkmanda lill-Kamra li l-Kumitat ma jikkunsidrax din it-talba għax mhijiex fil-mansjoni tagħna.  Allura r-rakkmandazzjoni tiegħi lil dan il-Kumitat hija li dan il-Kumitat jilqa’ din it-talba li qed issirlu u jagħmel l-investigazzjoni tiegħu.  Jien ħsibt li konna se niddiskutu dwar dan u mhux noqogħdu niddibattu jekk il-Kumitat għandux mansjoni jew le, jew għandux jistieden lill-Kumitat dwar is-Saħħa jipparteċipa jew le.  Jien ħsibt li dawn l-affarijiet huma loġiċi u għandna nippruvaw nikkordinaw, iktar milli noqogħdu nimpikaw jekk hux kumitat A jew kumitat B li għandu jiddiskuti l-materja.  

Jien xtaqt niċċara kemm l-Awditur Ġenerali, jekk se jidħol fiha, jista’  jagħti xi forma ta’ rapport lil dan il-Kumitat x’jevalwa f’timeframes li huma raġjonevoli, għax jien qed nifhem li din qed iżżomm anke proċess li dan il-Gvern daħal fih għax il-unions qed jgħidu li qabel ma jispiċċa dan il-proċess huma mhumiex se jiffirmaw l-agreement mal-Gvern.  Allura nistgħu noqogħdu niddibattu u ngħidu li l-Awditur Ġenerali jinvestiga għax meta jlesti jista’ jkun li jilħqu jgħaddu sentejn.  Kien hemm rapporti tal-Awditur Ġenerali li ħadu ħafna ħin biex jiġu nvestigati u ħadu terminu ta’ żmien li huwa twil, u allura jien, fl-opinjoni tiegħi naħseb li jekk verament hemm interess li l-materja tiġi konkluża...  Jien xtaqt inkun naf x’inhi l-viżibilità tal-Awditur Ġenerali, b’dawn it-terms of reference li għandu quddiemu, dwar kemm jista’ jdum biex jagħti rapport lill-Kumitat.  Jekk it-timings jistgħu jidhru li huma twal, allura tiġi kkunsidrata li minflok, il-kwestjoni tiġi handled immedjatament mill-PAC, u allura jsir a public hearing kif ġieli saru f’materji oħrajn.  Nitlob lill-Awditur Ġenerali jagħti l-veduti tiegħu.

IS-SUR CHARLES DEGUARA:  Nirringrazzjak, Mr Chairman.  Nixtieq nibda biex ngħid li l-Uffiċċju tagħna għandu mandat b’mod statutorju biex jagħmel ċerti audits.  Pereżempju, waħda mir-rekwiżiti li toħroġ mil-liġi tagħna hija li aħna rridu nippubblikaw kull sena annual audit report; b’kumbinazzjoni għada se noħorġu ta’ din is-sena.  Dan ir-rapport, bejn u ieħor, ikun fih xogħol ta’ sena tal-Financial and Compliance Unit tagħna u jinkludi 21 audit fuq entitajiet governattivi.  Imbagħad hemm ukoll numru ta’ performance audits li l-Uffiċċju tagħna huwa marbut joħroġ perjodikament.  Imbagħad jibqa’ s-section immexxija mis-Sur Keith Mercieca, u li hija l-Investigations and Special Audits Unit.  Din il-unit hija ddedikata esklussivament għax-xogħol ta’ investigazzjonijiet kif ikun imqabbad mill-PAC jew mill-Ministru għall-Finanzi.  

Mr Chairman, l-Uffiċċju tagħna minn dejjem ħaddan policy li l-investigazzjonijiet isiru b’mod kronoloġiku, u żgur li ma nixtieqx nikser din il-policy jien, anke għax nemmen li għandna nżommuha b’sens ta’ fairness, għax aħna mhux biss għandna nkunu fair, imma għandna nidhru li aħna fair.  Nista’ ngħid li fil-pipeline għandna erba’ jew ħames investigazzjonijiet li ġew mitluba mill-PAC jew mill-Ministeru għall-Finanzi; waħda hija biċċa xogħol kbira ħafna fuq it-tenders kollha li ħarġu waqt il-bini tal-Isptar Mater Dei, oħra dwar il-garanzija lil Electrogas, u żewġ audits oħrajn li qed jaħdem fuqhom is-Sur Mercieca u n-nies tiegħu.  Dan huwa team ristrett ta’ ħames jew sitt persuni u nista’ ngħid li jaħdmu ħafna.  M’iniex qed ngħid hekk għax qegħdin hawnhekk, imma ridt nuri l-apprezzament tiegħi.  Jien nemmen li l-ewwel għandna neħilsu dan ix-xogħol pendenti qabel ma nibdew din.  L-ittra tispiċċa bi kważi “theddida”, fis-sens li jekk ma jsirx dan ir-rapport, ma jiġix iffirmat il-ftehim bejn il-unions u l-Gvern.  Jien ma naħsibx li dak huwa fair fuq l-Uffiċċju tagħna għax nemmen li l-Uffiċċju tagħna għandu jitħalla jaħdem bil-kwiet, kif iħobb jaħdem, u bis-serjetà u l-professjonalità, għax inkella l-livell ta’ rapporti tagħna ma jibqax kif inhu issa.  Jiġifieri jien nemmen li għandna nibqgħu nimxu b’dan il-mod, u ċioè li nżommu l-ordni ta’ kif ġew mitluba dawn l-investigazzjonijiet.  Preżenti hawn is-Sur Mercieca li jista’ jikkonferma li f’dawn is-sentejn konna okkupati b’dawn il-ħames jew sitt audits li qegħdin in the pipeline.

THE CHAIR:  Mill-audits li għandkom, kemm minnhom ġew mitluba mill-PAC u kemm minnhom ġew mitluba mill-Ministru?  Il-PAC jista’ forsi jagħmel suġġeriment fuq tiegħu, imma fuq tal-Ministru ma nistgħux nagħmlu suġġerimenti.

IS-SUR CHARLES DEGUARA:  Hemm talba li kienet saret mill-PAC dwar erba’ trasferimenti ta’ proprjetajiet fi żmien l-Amministrazzjoni preċedenti, hemm żewġ investigazzjonijiet oħra li bdejna naħdmu ftit fuqhom, u hemm audit li t-talba għalih saret mill-Ministeru għall-Finanzi, li xorta nagħtuh prijorità u huwa audit estensiv ħafna, u hemm imbagħad it-talba tal-PAC dwar il-garanzija tal-Gvern lil Electrogas.

THE CHAIR:  L-Onor. Bonnici.

ONOR. OWEN BONNICI:  It-talba dwar it-trasferiment ta’ proprjetajiet kont għamiltha jien, flimkien mal-kollegi tiegħi, fi żmien il-kwestjoni ta’ Strada Zekka, jiġifieri ilha ftit issa.  Jien inħallikom taħdmu bil-kwiet u ma ndejjaqkom qatt, imma issa qed jgħaddi ftit iż-żmien u kultant nistaqsi lili nnifsi kemm qed iddumu ma tlestu.

IS-SUR CHARLES DEGUARA:  Kif se tara mir-rapport, in-nies tagħna daħlu fid-dettall f’dawk l-erba’ każijiet, u kemm jien kif ukoll id-Deputy Auditor General qegħdin inġennuhom lin-nies tas-Sur Mercieca.  Il-ħsieb hu li jekk jista’ jkun, sakemm taġġornaw għall-vaganzi tal-Milied, nagħtukom tnejn minn dawk l-erba’ investigazzjonijiet.  

ONOR. OWEN BONNICI:  Grazzi tal-ispjega.

THE CHAIR:  It-Tabib Balzan.

IT-TABIB MARTIN BALZAN:  Mr Chairman, aħna ma rridu nagħmlu deadline lil ħadd.  Li qed ngħidu aħna hu li l-lealtà tagħna lejn in-nies li nirrappreżentaw qed tgħidilna biex qabel ma jkun hawn is-serħan ta’ moħħ għall-ħaddiema, ma niffirmawx.  U dan m’aħniex qed ngħiduh biex nagħmlu pressjoni fuq l-Awditur Ġenerali, imma għax inħossu li l-ewwel lealtà tagħna għadha tkun lejn in-nies li nirrappreżentaw, li huma l-ħaddiema tas-settur.  

Rigward it-talba tagħna, jien erġajt ikkonsultajt ma’ sħabi u nikkonfermaw li x-xewqa tagħna hija li din tiġi kkunsidrata mill-PAC u mhux mill-Kumitat dwar is-Saħħa.  Dik hija l-pożizzjoni tagħna, li ħadna mal-kunsilli tagħna u mal-membri tagħna.  F’dan l-istadju jidhrilna li d-deċiżjoni ta’ dan il-Kumitat hija jekk jaċċettax it-talba tagħna jew le.  Nerġa’ ngħid li l-lealtà tagħna hija lejn il-ħaddiema, u nistennew kemm hemm bżonn biex inserrħulhom moħħhom.  Sfortunatament ħafna drabi li jiġri hu li jkun hemm il-pazjent jiżfen fin-nofs, u hija dik li toħloq il-pressure, mhux aħna.

THE CHAIR:  Grazzi.  L-Onor. Buttigieg.

ONOR. CLAUDETTE BUTTIGIEG:  Sur President, jien nista’ niffaċilita l-affarijiet, ħalli ma jikkumplikawx ruħhom, speċjalment b’rispett lejn il-unions.  Jien lesta li nirtira t-talba li għamilt lill-Kumitat dwar is-Saħħa, u allura ma jkollniex għalfejn nibqgħu nduru mal-lewża, u l-kwestjoni tiġi quddiem il-PAC.

ONOR. OWEN BONNICI:  Għamel int, imma ma naħsibx li l-affarijiet isiru hekk; tippreżenta talba, imbagħad tirtiraha!  Se mai tiddiskutiha maċ-Chairman ta’ dak il-Kumitat l-ewwel.

THE CHAIR:  Jimporta ma niddiskutux kumitati oħrajn?  Dan huwa l-PAC.

ONOR. OWEN BONNICI:  Imma jien naraha daqsxejn...

ONOR. CHRIS SAID:  It-talba mhux hi għamlitha?

ONOR. OWEN BONNICI:  Ma nafx li hi għamlitha! Imma jekk tagħmel talba u tirtiraha, mhux ovvja li...  (Interruzzjonijiet)  

ONOR. CLAUDETTE BUTTIGIEG:  Fl-aħħar mill-aħħar, is-soluzzjoni kienet tkun faċli.  Li kieku ġejna ż-żewġ Kumitati flimkien, bħalma ġieli għamilna fuq affarijiet oħra...

ONOR. OWEN BONNICI:  Imma jekk il-Kumitat dwar is-Saħħa twaqqaf apposta...

ONOR. CLAUDETTE BUTTIGIEG:  Ladarba l-Gvern ma jridx li dan isir, jien naħseb li t-talba tal-unions...  (Interruzzjonijiet)  Ippermettili!  Nixtieq niċċara xi ħaġa, Sur President.

THE CHAIR:  Ippermettuli.  Il-Ministru Bonnici kien in possession, jagħlaq hu, imbagħad tirrispondi l-Onor. Buttigieg.

ONOR. OWEN BONNICI:  Qed nirrepetu u qed ngħidu ħafna affarijiet.  Kieku ġejtu għandi għal parir meta kont għadni avukat u mhux kif qiegħed...  

THE CHAIR:  Int ma tistax tagħti pariri għax int Ministru.

ONOR. OWEN BONNICI:  Mela ħalli nikkwalifikaha.  Jien jidhirli li l-Kumitat dwar is-Saħħa għandu l-Ordni Permanenti li jagħtih poteri li huma eżatt u jidħlu kexxun, kif ngħidu bil-Malti, għal dak li jridu l-unions.  Jien nifhmek, Tabib Balzan, meta qed tgħid li trid l-aħjar interess tal-ħaddiema u tal-membri tiegħi, għax dak huwa xogħlok, imma jaħasra dak il-Kumitat jidħol kexxun.  Jien għalhekk qed nipproponi u qed nagħmel mozzjoni, bħalma għamel qabel iċ-Chairman, biex din il-materja tiġi riferuta lill-Kumitat dwar is-Saħħa skont il-poteri u l-mansjonijiet kollha li għandu l-istess Kumitat.

THE CHAIR:  Imma t-talba trid issir minnhom u mhux minna.

ONOR. OWEN BONNICI:  Le, għandi dritt nagħmilha.

THE CHAIR:  Tista’ tagħmel mozzjoni kemm trid, però ma tistax tagħmel mozzjoni li diżnatura lil dan il-Kumitat!  Dik hija mozzjoni li tiżnaturah!

ONOR. OWEN BONNICI:  Le.  Mela nitolbu ruling.

THE CHAIR:  Nistgħu nitolbu ruling.

ONOR. OWEN BONNICI:  Jien qed ngħid li bħala Membru...  (Interruzzjonijiet)

THE CHAIR:  Ħu paċenzja!

ONOR. OWEN BONNICI:  Imma inti ma tistax tgħidli li ma nistax nagħmel hekk...  (Interruzzjonijiet)

THE CHAIR:  Agħtini ċans!  Jien iċ-Chairman u trid tagħtini ċans nitkellem, mhux tipprova tiddomina d-diskussjoni!
ONOR. OWEN BONNICI:  Jien niddomina?!

THE CHAIR:  Jien kont ċar mill-bidu u għedt li t-talba saret quddiem dan il-Kumitat u ma saret lil ebda kumitat ieħor.  Din hija talba li hija fil-mansjoni tal-Kumitat dwar il-Kontijiet Pubbliċi, u jekk il-Gvern ma jridx li l-Kumitat jiddiskutiha, jerfa’ r-responsabilità tad-deċiżjoni tiegħu.  Jien għamilt proposta speċifika biex f’dan il-proċess, jekk veru huwa fl-interess ta’ kulħadd li jkun l-aħjar – kif qed nisma’ lil kulħadd jgħid – nużaw l-aħjar imħuħ għalih.  Għalhekk tajjeb li l-PAC jistieden lill-Kumitat dwar is-Saħħa ħalli jekk hemm min għandu xi jgħid dwar dan ma jintilifx, imma jkollu wkoll dik l-opportunità.  Mill-bqija, bir-rispett kollu, manuvri biss qed isiru, u dan mhuwiex aċċettabbli.  Nerġa’ ngħid li huwa ċar li t-talba hija għal dan il-Kumitat, hija fil-mansjoni ta’ dan il-Kumitat li jismagħha, u għaldaqstant jien qiegħed nirrikkmanda u nipproponi lil dan il-Kumitat li jilqagħha.  Dan ma jżomm xejn milli, jekk hemm xi kumitat ieħor li jrid jiddiskutiha, jagħmel hekk, imma li kumitat li hija konswetudni u l-mansjoni tiegħu li jiddiskuti l-materja li saret talba dwarha lilu, nippruvaw nagħmlu vot biex ma jiddiskutihiex, fl-opinjoni tiegħi huwa vot perikoluż ħafna u nittama li n-naħa tal-Gvern tifli sew dak li beħsiebha tagħmel illejla għax bih qed tipprova tagħlaq ħalq il-PAC f’dak li huwa ċar li huwa responsabilità tiegħu.  

Il-proposta tiegħi hija ċara, u ċioè li l-Kumitat għandu jilqa’ t-talba li saritlu, u wara li anke smajt lill-Awditur Ġenerali, ngħid li għandu jilqagħha b’urġenza billi titpoġġa bħala l-ewwel item fuq l-aġenda, li jfisser li tiġi posposta l-aġenda li għandna, anke minħabba l-urġenza tal-esiġenzi li hemm madwar il-kuntratt.  Jien naħseb li jekk il-Gvern iqis li din il-materja hija tassew ta’ urġenza u fl-interess ta’ kulħadd li tinqatgħalha rasha, il-proċess għandu jsir b’mod tajjeb fl-interess ta’ kulħadd, biex fl-aħħar mill-aħħar jingħata s-serħan il-moħħ, u jekk imbagħad il-unions ikunu sodisfatti li dak li kien qed jinkwetahom, m’għandux għalfejn jibqa’ jinkwetahom, jistgħu jieħdu d-deċiżjonijiet tagħhom.  Huwa ċar li mill-Awditur Ġenerali ma nistgħux nistennew timeframes li huma realistiċi, mhux tort tal-Awditur Ġenerali, imma għax hemm esiġenzi oħrajn.  Għalhekk nissuġġerixxi li l-Kumitat jilqa’ din it-talba u jpoġġiha bħala l-ewwel item fuq l-aġenda għal-laqgħa li jmiss.

L-Onor. Owen Bonnici.

ONOR. OWEN BONNICI:  Sur President, l-ewwel nett jien ma naqbilx, u naħseb li lanqas sħabi ma jaqblu, mal-proposta tiegħek.  Ma naqbilx lanqas ma’ diskors bħal “preċedent perikoluż”, diskors li jsir to hit the headlines u għalxejn iktar.  Aħna nafu li hemm il-Kumitat dwar is-Saħħa li għandu l-funzjonijiet kollha li ndikajna fl-Ordnijiet Permanenti, li għandu kull poter li jgħarbel, jistudja u jinvestiga kwalunkwe kwestjoni relatata mas-saħħa.  Dak il-Kumitat għalhekk twaqqaf.  Hawnhekk qisna qed ngħidu li rridu nitkellmu fuq il-bżonn li tgħarbel xi ħaġa relatata, pereżempju, mal-avukaterija u  ma mmorrux il-qorti!  Mhux ovvja li l-qorti trid tmur!  Din hija xi ħaġa li fits hands and glove u allura l-proposta tagħna hi li din il-materja, mhux tiġi miċħuda – ħadd m’hu qed jgħid li m’għandniex nilqgħu t-talba tal-unions u nagħlqu l-għatu u ma nagħtux kas; ħadd m’hu qed jgħid hekk biex ħadd ma jifhimni ħażin – imma tiġi riferuta lill-Kumitat dwar is-Saħħa, li kif għedt, għandu ħafna poteri, inkluż li jirriferi lill-Awditur Ġenerali.  Għalhekk il-proposta tiegħi hi li din il-kwestjoni tiġi mgħarbla u studjata fil-Kumitat dwar is-Saħħa flimkien mat-talba li saret preċedentament.  

THE CHAIR:  L-Onor. Chris Said.

ONOR. CHRIS SAID:  Mr Chairman, bir-rispett kollu lejn dak li għadu kif qal il-Ministru, qed ikompli joħroġ aktar ċar li minkejja li qed tingħata l-opportunità kollha li jsir ftehim biex il-materja tiġi diskussa hawnhekk, inkluż li l-Onor. Buttigieg għadha kif irtirat it-talba tagħha li għandha quddiem il-Kumitat dwar is-Saħħa b’mod uffiċjali – it-talba għamliha hi u allura tista’ tirtiraha x’ħin trid – il-Gvern akkost ta’ kollox ma jridx li l-PAC jiskrutinja l-kuntratti moħbija li saru biex ġiet privatizzata parti sostanzjali mis-saħħa f’pajjiżna; is-saħħa kollha f’Għawdex, u parti sostanzjali minn dik ta’ Malta.  Jien ma naħsibx li hemm xi ħaġa iktar għażiża mis-saħħa għal dan il-poplu, u ma naħsibx li m’għandniex niddiskutu din il-materja f’dan il-Kumitat.  Li noqogħdu nippruvaw nilagħbu l-ping pong u nitfgħu l-affarijiet quddiem il-Kumitat dwar is-Saħħa, naħseb li hija biss skuża biex nippruvaw naħarbu mill-iskrutinju tal-PAC.  Kulħadd jaf li l-PAC huwa Kumitat li ilu mwaqqaf għal numru ta’ snin, għandu ċerti poteri, fosthom li jista’ jidħol f’aspetti finanzjarji u f’aspetti li ssemmew b’mod dettaljat fl-ittra li bagħtu ż-żewġ unions.  Hawn għandna talba minn żewġ unions li qed jgħidu li jixtiequ li l-PAC jidħol fid-dettall ta’ dak li sar.  Allura jekk m’hemmx x’taħbi, x’inhi l-biżgħa li niġu hawnhekk u nagħmlu dan l-iskrutinju?  Dak kollu li qed isir min-naħa tal-Gvern ikompli jikkonferma minuta b’minuta li hemm x’taħbu!  Jekk m’hemmx x’taħbu, ejjew nagħmlu dan l-iskrutinju l-ewwel item fuq l-aġenda ħalli naqtgħulha rasha din il-kwestjoni għax hija kwestjoni li qed tinkwieta lill-ħaddiema!  Fl-Isptar Ġenerali t’Għawdex hemm elf ħaddiema, bejn tal-Gvern u tal-kuntrattur, li ma jafux fejn huma u huma inkwetati ħafna.  Ejjew inserrħulhom moħħhom!  Issa jekk hemm x’taħbu u x’ħin se joħorġu ċerti affarijiet, dawn aktar se jinkwetaw milli huma nkwetati llum, allura għandkom raġun li qegħdin tippruvaw tipposponu u titfgħu l-ballun x’imkien ieħor!

THE CHAIR:  L-Onor. Charles Mangion.

ONOR. CHARLES MANGION:  Sur President, naħseb li l-Onor. Said, forsi anke emozzjonalment, xi kultant jgħid affarijiet li bihom ikun qed jimmiżlijdja... (Interruzzjonijiet)

ONOR. CHRIS SAID:  Għax m’intix Għawdxi, Onor. Mangion, u ma pprivatizzawlekx l-uniku sptar li tista’ tuża fil-gżira tiegħek!

ONOR. CHARLES MANGION:  Onor. Said, l-Isptar t’Għawdex ġie kemm-il darba quddiem il-PAC bħala parti mir-rapport annwali li jagħmel l-Awditur Ġenerali u sibna li kellu ħafna shortcomings meta inti kont Ministru!  Imma mhux dak huwa s-suġġett illum.  Jien naħseb li l-Onor. Said qed jipprova jimmiżlijdja għax aħna bl-ebda mod ma qed ngħidu li din il-materja m’għandhiex tiġi diskussa, imma qed ngħidu li għandha tiġi diskussa minn kumitat imwaqqaf apposta fuq suġġeriment tal-Onor. Claudio Grech bi qbil mal-Gvern.  Dan għaliex il-materja tas-saħħa hija materja ta’ importanza minn kwalunkwe aspett, kemm għall-pazjent – u jien  ma nistax nifhem kif l-importanza tal-pazjent tiġi maqlugħa ‘l barra meta tiġi diskussa materja ta’ policy u anke ta’ kuntratti – kif ukoll fl-aspetti l-oħra kollha li ssemmew, fosthom dak finanzjarju.  Jiġifieri l-mistoqsijiet li l-Onor. Said irid jagħmel, jista’ jagħmilhom quddiem il-Kumitat dwar is-Saħħa, u jekk mhux Membru ta’ dak il-Kumitat, jiltob li jidħol bħala sostitut.  Jiġifieri m’hemm xejn li jista’ jżomm lil xi ħadd milli jagħmel il-mistoqsijiet kollha neċċessarji u li jsir l-iskrutinju – dan il-Kumitat għandu d-dritt jagħmel skrutinju iktar milli investigazzjoni, imma m’aħniex se noqogħdu nidħlu fil-legaliżmi  – quddiem il-Kumitat dwar is-Saħħa.  Hemmhekk jistgħu jsiru l-mistoqsijiet kollha, kemm dwar kif se jintlaqat il-pazjent, li naħseb li huwa importanti ħafna – almenu għalina hija importanti ħafna – kif ukoll dwar l-aspetti l-oħra kollha tad-drittijiet tal-ħaddiema, u dwar l-aspett finanzjarju.  Jiġifieri nerġa’ nenfasizza, biex ma jkun hemm ebda misunderstanding lanqas fil-media, li aħna bl-ebda mod m’aħna qegħdin niċħdu li ssir diskussjoni quddiem kumitat Parlamentari, imma qegħdin ngħidu li għandha ssir diskussjoni quddiem il-Kumitat dwar is-Saħħa li kien imwaqqaf apposta.

THE CHAIR:  Jien nixtieq infakkar lill-Onor. Membri li t-talba tal-unions hija speċifika ħafna, jiġifieri hawnhekk qegħdin induru ftit mal-lewża.  Hawnhekk qed ngħidu lill-unions li qegħdin quddiemna, li t-talba li għamlu lilna ma rridux nisimgħuha imma rridu ngħadduha lil ħaddieħor.  Jien ma nistax naċċetta dak il-prinċipju.  Il-MAM u l-UĦM qed jagħmlu t-talba tagħhom b’mod ċar u speċifiku lill-PAC u allura l-ewwel ħaġa li rridu niddeċiedu hija jekk il-PAC iridx jilqa’ dik it-talba jew le.  Jekk in-naħa tal-Gvern ma tridx li dan il-proċess isir fil-PAC, dan il-Kumitat m’għandu l-ebda poter li jassenjaha lil kumitat ieħor.  Għalija this is out of order!  I cannot even accept it as a motion!  Jekk hemm bżonn, nitolbu direzzjoni mis-Sedja, imma dan il-Kumitat ma jistax jiddelega lil kumitat ieħor, għax dak mhux sotto-kumitat tagħna!  Jiġifieri aħna rridu niddeċiedu... (Interruzzjonijiet)  La jirriferi u lanqas jiddelega, għax dan mhux sottomess lilna!  

ONOR. OWEN BONNICI:  Għandek żball.

THE CHAIR:  Le, m’iniex żbaljat.  Dak il-Kumitat mhux sottomess lilna!

ONOR. OWEN BONNICI:  Kieku dak li qed tgħid huwa minnu, għandek raġun, imma dak li qed tgħid mhux minnu!

THE CHAIR:  Huwa Kumitat li diġà ddeċieda li jekk irid, jismagħha.  Safejn naf jien qal li se jismagħha!  Jiġifieri ma nistax nifhem x’qed niddelegawlu!

ONOR. OWEN BONNICI:  Sur President, m’għandekx raġun, imma jekk trid tirriferiha lis-Sedja, allura rreferiha għax iktar se ndumu hekk.

THE CHAIR:  Il-Kumitat ma jistax jiddelega lil kumitat ieħor!

ONOR. OWEN BONNICI:  Mr Chairman, jien qatt m’għedt biex niddelegaw!

THE CHAIR:  Jekk m’aħniex nagħmluha aħna, qed niddelegawha!

ONOR. OWEN BONNICI:  Nirriferu.

THE CHAIR:  Għalija, l-kelma “nirreferu” u “niddelegaw” ifissru l-istess.

ONOR. OWEN BONNICI:  Id-differenza bejn delega u riferenza...

THE CHAIR:  Għidli fejn hi d-differenza.

ONOR. OWEN BONNICI:  Mhux ovvju!  Meta tiddelega inti għandek poter fuq ħaddieħor u titolbu jagħmilha hu...

THE CHAIR:  Meta tirriferi għal xi ħadd, jiġi lura għandek, imma dak il-Kumitat ma jiġix lura għandi.

ONOR. OWEN BONNICI:  Tirriferi hija l-istess bħal tirrimanda.  Jekk inti trid ruling mis-Sedja dwar jekk xi ħaġa tistax tiġi riferuta jew rimandata minn dan il-Kumitat, allura għamel hekk.

THE CHAIR:  It-talba saret lil dan il-Kumitat.  Se mai qed niddelegaw, mhux nirriferu, għalkemm ma narax distinzjoni.  

ONOR. CHRIS SAID:  Ma jridux li niddiskutuha hawn!

ONOR. OWEN BONNICI:  Sur President, jien qed ngħid li din id-diskussjoni tista’ ssir bl-iktar mod miftuħ fil-Kumitat imwaqqaf apposta dwar is-saħħa.  Iktar minn hekk...?

THE CHAIR:  It-talba ma saritx lil dak il-Kumitat!

ONOR. OWEN BONNICI:  Iva, naqblu li t-talba saret lil dan il-Kumitat.  

THE CHAIR:  Mela dan il-Kumitat irid jiddeċiedi!

ONOR. OWEN BONNICI:  Jien qed ngħid li aħna nirriferu jew nirrimandaw – li jfissru l-istess – lil dak il-Kumitat.

THE CHAIR:  M’hemm l-ebda Ordni Permanenti li jgħidili li nista’ nagħmel hekk.

ONOR. OWEN BONNICI:  Iva, nistgħu nagħmluha.

THE CHAIR:  Dak qed tgħidu inti.  

ONOR. OWEN BONNICI:  Jekk inti għandek dubju, allura tiddeċiedi s-Sedja u jien inbaxxi rasi għal dak li tgħid is-Sedja u nimxu minn hemm.  Għalhekk hemm is-Sedja, biex tiddeċiedi kontroversji bħal dawn, li jaħasra huma inutli!

IT-TABIB MARTIN BALZAN:  Nista’ nistaqsi jekk iż-żewġ naħat jaqblux li nibagħtu t-talba għand l-Awditur Ġenerali?

THE CHAIR:  Dak, anke jekk ma jaqbilx il-Kumitat, xorta tista’ tmur, għax any three Members can send it.  Jiġifieri għand l-Awditur Ġenerali sejra żgur; jew għax naqblu, jew għax jagħmlu t-talba tliet Membri tal-Kumitat.  Dwar dan serraħ moħħok.
IT-TABIB MARTIN BALZAN:  Jien qed nipprova nsib common ground.  

ONOR. OWEN BONNICI:  Dr. Balzan, kwalunkwe tliet Membri tal-Kumitat jistgħu jitolbu li tmur għand l-Awditur Ġenerali.  

IT-TABIB MARTIN BALZAN:  Imma l-argument tiegħi huwa li aħna xtaqna li t-talba tagħna tkun appoġġjata minn seba’ Membri mhux minn tlieta.  Jien nippreferi li tmur għand l-Awditur Ġenerali bis-saħħa ta’ seba’ Membri u mhux ta’ tlieta biss!

ONOR. OWEN BONNICI:  Dr. Balzan li forsi m’aħniex qed naqblu dwaru huwa li l-Kumitat dwar is-Saħħa jista’ jitlob l-għajnuna tal-Awditur Ġenerali, tant li huwa msemmi fl-Ordni Permanenti.  Għalfejn qed tgħidli għandna nagħmlu dan aħna, meta l-Kumitat dwar is-Saħħa għandu dan il-poter ukoll għax meta tfassal, tfassal b’ċertu għaqal?

THE CHAIR:  Onor. Bonnici, hawnhekk għandek il-persuna li fasslitu, jiġifieri iktar minnu...  Il-kreattività ta’ dan il-Kumitat dejjem taffaxxinani; basta nirbħu l-argument!

ONOR. CLAUDIO GRECH:  Sur President, kemm il-Kumitat dwar is-Saħħa kif ukoll il-PAC, fl-Ordnijiet Permanenti tagħhom, m’għandhom il-poter li jirriferu lil ħadd.  Safejn naf jien, iż-żewġ Kumitati jistgħu jirriferu lejn il-Kamra, però ma jistgħux jirriferu talba lil xi kumitat ieħor.  It-tieni nett, jien naħseb li jekk f’dan l-istadju aħna nitolbu lill-Awditur Ġenerali biex jagħmel l-investigazzjoni tiegħu dwar it-talba li qed jagħmlu ż-żewġ unions, ikun prematur fis-sens li kif nara jien li huwa loġiku, dan il-Kumitat għandu l-ewwel jisma’ lil min għandu jisma’, imbagħad, se mai, jekk ikun hemm xi ħaġa li hija dubbjuża, nibagħtuha għand l-Awditur Ġenerali.  Jien nemmen, kif kelli l-opportunità nisħaq qabel f’dan il-Kumitat, li m’għandniex nitfgħu kull ma jiġi għand l-Awditur Ġenerali, aktar u aktar meta l-punt li għamel is-Sur Deguara huwa wieħed pertinenti.  Jekk qed nifhem sew, iż-żewġ unions qed jgħidu li huma mhumiex lesti li jikkonkludu l-collective agreements tagħhom qabel ma jsir dan il-proċess, u allura ma naħsibx li huwa għaqli li lill-Uffiċċju tal-Awditur nibdew nagħmlulu ċerti pressures...  Għalhekk jien qed ngħid li b’mod l-iktar loġiku, iż-żewġ Kumitati għandhom jaħdmu flimkien biex din il-materja tinstema’.  Ma naħsibx li għandna għalfejn nagħmlu xi maratona ta’ numru twil ta’ seduti; ikun hemm numru żgħir ta’ seduti, jitqajjmu l-punti l-iktar importanti li hemm bżonn, iż-żewġ unions jistgħu wkoll jintalbu li jkunu preżenti, biex jekk hemm xi dubbju jkun jista’ jiġi ċċarat, u jekk m’hemm xejn li huwa dubbjuż, wieħed jista’ jibqa’ miexi ‘l quddiem, u nirriferu biss lill-Awditur, mhux sempliċement ngħidulu biex jinvestiga kollox.  Ma naħsibx li dawn huma supermen u ma naħsibx li huwa sew li lill-Uffiċċju tal-Awditur Ġenerali ngħabbuh b’kull talba li tiġi biex sempliċement inkunu tfajna r-responsabilità fuq ħaddieħor!

THE CHAIR:  Il-prassi tal-Kumitat hija li jew jagħti r-rapport lill-Awditur Ġenerali, jistennih jikkonkludi, imbagħad jiddiskuti, jew inkella jista’ jgħid li din hija materja ta’ urġenza, kif jista’ jkun dan il-każ, u jismagħha hu, u jekk ikun hemm bżonn, jibgħat issues li huma relatati u li għandhom bżonn iktar verifika għand l-Awditur Ġenerali.  Però, jekk l-issues ikunu ċċarati fil-Kumitat, ma jkunx hemm għalfejn nitolbu lill-Awditur Ġenerali jinvestiga għax inkella nkunu qed naħlu r-riżorsi ta’ kulħadd.  Aħna m’aħniex hawn biex niddupplikaw żewġ proċessi ħalli naraw jekk naslux għall-istess konklużjoni jekk nitilqu minn toroq differenti.  Għalhekk, jien staqsejt kemm l-Awditur Ġenerali se jdum biex jagħmel il-verifika tiegħu, għax jekk jgħidilna li fiċ-ċirkostanzi ta’ issa l-verifika ddum tliet xhur, allura l-Kumitat jistenna tliet xhur, imma jekk jgħidilna, kif fil-fatt qalilna, li diġà għandu ħames rapporti li probabbli waħedhom jeħdulu sena u nofs, u allura jfisser li probabbilment qabel sena u nofs oħra, ir-rapport bir-rakkmandazzjonijiet tiegħu mhux se jara d-dawl, allura jkun żball li mmorru immedjatament f’dik it-triq.  Allura li għandu jsir f’dawn iċ-ċirkostanzi hu li l-Kumitat jagħmel is-sessjonijiet preliminari biex joħroġ il-vera issues kontenzjużi li hemm bżonn li ssir verifika fuqhom u allura dak li jintalab lill-Awditur ikun aktar speċifiku.  Jien naf li f’ċirkostanzi preċedenti, fejn l-Awditur intalab jagħmel investigazzjoni fuq materja speċifika limitata u allura raġjonevoli, ma damx ix-xhur biex jirrispondi, imma wara ftit seduti tal-Kumitat ġie lura b’risposta tal-verifika tiegħu għax kien jaf eżattament x’se jmur jiċċekkja, x’se jfittex u x’se jirrapporta lill-Kumitat.  Jien nemmen li dak huwa l-iktar mod effettiv li l-aħjar li nimxu bih għax ifisser li l-proċess jista’ jiġi mgħaġġel u konkluż f’terminu iktar raġjonevoli ta’ żmien.

Naħseb li issa rridu nikkonkludu u nieħdu deċiżjoni fuq din il-materja.  In-naħa tal-Gvern qed tinsisti li dan il-Kumitat ma jismax it-talba hu?

ONOR. OWEN BONNICI:  Hekk hu.  Il-Kumitat dwar is-Saħħa twaqqaf mhux biex joqgħod jiddiskuti l-affarijiet...

THE CHAIR:  Ministru, m’iniex se nerġa’ nibda d-diskussjoni.

ONOR. OWEN BONNICI:  Inti ilek kwarta titkellem!

THE CHAIR:  Fil-kas immur għand l-iSpeaker u nitlob ruling!

ONOR. OWEN BONNICI:  Bir-rispett kollu, ilek kwarta tirrepeti l-istess affarijiet!

THE CHAIR:  Jien iċ-Chairman, nista’ nirrepeti, imma ma nippretendix li ħaddieħor jirrepeti!

ONOR. OWEN BONNICI:  X’arroganza ta’ nies!

THE CHAIR:  M’aħniex se nagħmlu l-istess dibattitu!

ONOR. OWEN BONNICI:  Ilek kwarta tgħid l-istess ħaġa u tgħid li hu preċedent perikoluż.  Allura issa għax nitkellem jien...?  X’affarijiet dawn!  Jien qed ngħid li l-Kumitat dwar is-Saħħa twaqqaf apposta għal dawn ir-raġunijiet, fosthom biex jiddiskuti kwestjonijiet bħal dawn, u din tidħol kexxun.  Għalhekk aħna qed ngħidu li din il-kwestjoni għandha tiġi riferuta quddiem il-Kumitat dwar is-Saħħa.  Issa jekk inti qed tgħid li din ma tistax issir, nitolbu ruling.  Daqshekk kollox!

THE CHAIR:  Mela ħalli nivverbalizza t-talba lill-iSpeaker għar-ruling.

Il-Kumitat għall-Kontijiet Pubbliċi rċieva talba mill-UĦM u l-MAM biex jagħmel eżami tal-kuntratt tal-Vitals Global Healthcare Malta skont it-termini ta’ riferenza li huma bagħtu fl-ittra tagħhom.  Fid-diskussjoni li saret fil-Kumitat qamet il-kwestjoni ta’ jekk il-materja kellhiex tiġi diskussa mill-Kumitat Permanenti għall-Kontijiet Pubbliċi jew inkella mill-Kumitat Permanenti dwar is-Saħħa.  Iċ-Chairman, qua Chairman tal-Kumitat, jinterpreta li l-mansjonijiet u l-issues imsemmija fl-ittra huma fil-kompetenza tal-Kumitat Permanenti dwar il-Kontijiet Pubbliċi għax jirrigwardjaw kwestjonijiet li huma pertinenti tal-Kumitat, u ċioè kwestjonijiet ċari li huma finanzjarji ta’ kuntratti u ta’ issues oħrajn li huma relatati f’dan is-sens.  Iċ-Chairman tal-Kumitat, jinnota li l-Ordnijiet Permanenti ma jitkellmux dwar il-fatt li r-responsabilitajiet ta’ kumitat jiġu mgħoddija lil kumitat ieħor, allura ċ-Chairman ma jħossx li l-Kumitat jista’ jieħu deċiżjoni li talba li rċieva direttament hu skont ir-responsabilitajiet u l-mansjonijiet tiegħu, jiddelegaha, jirriferiha, jew xi kelma oħra li tista’ tinftiehem b’mod li d-diskussjoni ssir f’kumitat ieħor u mhux f’dan il-Kumitat.

ONOR. OWEN BONNICI:  Iva, ejjew almenu naqblu fuq it-talba!

THE CHAIR:  Ma nistgħux naqblu fuq it-talba għax ma tistax tirriferiha!  

ONOR. OWEN BONNICI:  X’jiġifieri ma nistgħux naqblu!?  

THE CHAIR:  Li l-Kumitat jgħaddi t-talba li saret lilu lil kumitat ieħor.

ONOR. OWEN BONNICI:  Tiġi riferuta.  Il-kwestjoni hija jekk dan il-Kumitat jistax jirriferi jew jirrimanda.  Ovvjament ma jistax jiddelega.

THE CHAIR:  U skont l-Ordnijiet Permanenti lanqas jista’ jirriferi.
ONOR. OWEN BONNICI:  Imma jirrimanda jista’.

THE CHAIR:  Le, ma jistax.  Għaldaqstant jien qed nitlob ruling ċar mill-iSpeaker fuq dan il-fatt.

ONOR. OWEN BONNICI:  X’inhu l-fatt?

THE CHAIR:  Jekk aħna nistgħux ngħaddu t-talba li għamlu l-UĦM u l-MAM, u minflok ma jismagħha l-Kumitat li lilu saret it-talba, jgħaddiha – jekk irridu nużaw kelma oħra – lil kumitat ieħor.  Jiena għalija jiddelegaha tiġi, għax ir-responsabilità hija tagħna.  Inħalli lill-iSpeaker jiddeċiedi jekk hux jiddelega jew jirriferi.

ONOR. OWEN BONNICI:  ...lill-Kumitat dwar is-Saħħa li quddiemu diġà għandu talba simili oħra fuq dan il-punt.

THE CHAIR:  U li qed nifhem li l-Onor. Buttigieg irtirat.

ONOR. OWEN BONNICI:  Li lesta tirtira.

THE CHAIR:  Li se tirtira.  Nirringrazzjakom.  Nistennew ir-ruling tal-iSpeaker.

Ma naħsibx li għandna ħin inkomplu bl-item li jmiss fuq l-aġenda, għalhekk naġġorna l-Kumitat għal nhar it-Tnejn, 5 ta’ Diċembru, 2016 fis-6:30p.m. bl-istess aġenda.

Fit-8:26p.m. il-Kumitat aġġorna.

